
МИНИСТЕРСТВО ЗА ЗДРАВСТВО

Врз основа на член 91 став (3) од Законот за здравствената заштита („Службен весник 
на Република Македонија“ бр.43/12, 145/12, 87/13, 164/13, 39/14 и 43/14), министерот за 
здравство, донесe

ПРАВИЛНИК ЗА ДЕЛОКРУГОТ НА РАБОТА НА ВНАТРЕШНИТЕ 
ОРГАНИЗАЦИОНИ ЕДИНИЦИ И МИНИМАЛНИОТ БРОЈ ИЗВРШИТЕЛИ ПО 

ВНАТРЕШНИ ОРГАНИЗАЦИОНИ ЕДИНИЦИ ВО ЗДРАВСТВЕНИТЕ УСТАНОВИ

Член 1
Со овој правилник се пропишува делокругот на работа на внатрешните организациони 

единици и минималниот број извршители по внатрешни организациони единици во 
здравствените установи во зависност од видот на дејноста што ја врши здравствената 
установа, а согласно со начелата на достапност, рационалност, ефикасност и 
континуираност на здравствената заштита.

Член 2
 Во внатрешните организациони единици, кои претставуваат организациско-техничка 

целина во процесот на работата, во зависност од видот на здравствената установа, 
делокругот на работа е за:

1. Служба - вршење здравствени услуги од една или повеќе области од здравствената 
дејност на здравствениот дом. Одделни здравствени услуги од една или повеќе области од 
здравствената дејност на службата може да се спроведува и во пункт кој се наоѓа на друга 
локација.

2. Депо за лекови - обезбедување со лекови и медицински потрошен материјал за 
вршење на здравствената дејност во здравствен дом.

3. Оддел - вршење на здравствени услуги од здравствената дејност на болница, 
институт, универзитетски институт, универзитетска клиника и клиника во универзитетски 
клинички центар.

4. Одделение - вршење на болничка односно специјалистичко консултативна и дејност 
по одделни специјалности во болница и институт, при што во одделението за интензивно 
лекување и нега се врши интензивна нега и терапија.

5. Отсек - вршење на одделни работи од здравствената дејност што ја вршат во болница 
и институт во кои се врши болничка односно специјалистичко консултативна и 
здравствена заштита.

6. Болничка аптека - обезбедување со лекови и медицински потрошен материјал во 
болница, институт, универзитетски институт, универзитетска клиника и универзитетскиот 
клинички центар.

7. Клиника - вршење специјалистичко консултативна и болничка здравствена заштита 
од одредена специјалност од здравствената дејност во универзитетскиот клинички центар.

Член 3
Минималниот број извршители по внатрешни организациони единици во здравствени 

установи во зависност од видот на дејноста што ја врши здравствената установа, изнесува 
за:

1. Служба – најмалку седум вработени од кои  најмалку двајца доктори на медицина, 
специјалисти односно супспецијалисти и останатите се здравствени работници и 
здравствени соработници,

2. Депо за лекови - најмалку еден вработен дипломиран фармацевт,
3. Оддел во болница и институт – најмалку седум вработени од кои најмалку двајца 

доктори на медицина, специјалисти односно супспецијалисти и останатите се здравствени 
работници и здравствени соработници, 

4. Оддел во универзитетски институт и универзитетска клиника - најмалку седум 
вработени од кои најмалку двајца специјалисти односно супспецијалисти и останатите се 
здравствени работници и здравствени соработници,

5. Одделение– најмалку пет вработени од кои најмалку двајца доктори на медицина, 
специјалисти односно супспецијалисти и останатите се здравствени работници и 
здравствени соработници, 

6. Отсек - најмалку четири вработени од кои најмалку двајца доктори на медицина, 
специјалисти односно супспецијалисти и останатите се здравствени работници и 
здравствени соработници, 

7. Болничка аптека - најмалку еден вработен дипломиран фармацевт, и
8. Клиника - најмалку 40 вработени здравствени работници и здравствени соработници.

Член 4
Овој правилник влегува во сила наредниот ден од денот на објавувањето во „Службен 

весник на Република Македонија“.

Бр. 07-7751/2
29 август 2014 година Министер за здравство,

Скопје Никола Тодоров, с.р.


